Gwaith yr Ysbryd Glân: sefydlu’r eglwys_1
Darlleniad: Actau 2: 37-40
37 Roedd pobl wedi eu hysgwyd i'r byw gan beth ddwedodd Pedr, a dyma nhw'n gofyn iddo ac i’r apostolion eraill, "Frodyr, beth ddylen ni wneud?" 
38 Dyma Pedr yn ateb, "Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw. 39 Mae Duw wedi addo hyn i chi ac i'ch disgynyddion, ac i bobl sy'n byw yn bell i ffwrdd – pawb fydd yr Arglwydd ein Duw yn eu galw ato’i hun." 
40 Aeth Pedr yn ei flaen i ddweud llawer iawn mwy wrthyn nhw. Roedd yn eu rhybuddio nhw ac yn apelio’n daer, "Achubwch eich hunain o afael y gymdeithas droëdig yma!"
Roedd ei ddilynwyr yn gwbl ddigalon ac isel eu hysbryd wedi i Iesu gael ei gondemnio a’i groeshoelio. Nid oedden nhw’n gallu wynebu’r ffaith bod eu harwr mawr wedi cael ei wrthod a’i ladd. Roedden nhw wedi cael digon ac mewn dryswch mawr. Felly, er mwyn ceisio dod ac ychydig o normalrwydd yn ôl i’w bywydau dwedodd Pedr ei fod am fynd i bysgota (Ioan 21:3a), ac aeth rhai o’i ffrindiau hefo fo. Ond doedd dim llwyddiant i’w gael hyd yn oed yn hynny, ‘wnaethon nhw ddal dim drwy'r nos.’ (Ioan 21:3b).

Doedd dim gobaith i ddynion felly lwyddo i sefydlu eglwys Dduw ar y ddaear. Mae’n gwbl afresymol awgrymu a chredu hynny. Wrth droi i lyfr Actau gwelwn mai nid mudiad dynol oedd yr eglwys – ond mudiad dwyfol (o Dduw). Daeth yr eglwys i fodolaeth ar ddydd y Pentecost oherwydd ymyrraeth a gwaith Duw. Ym mhob cenhedlaeth mae Ysbryd Duw wedi bod ar waith yn ychwanegu pobl at yr eglwys.

Sut mae person yn dod yn aelod o’r gymuned Gristnogol a ddechreuodd ar ddydd y Pentecost? Dim ond Cristnogion sy’n perthyn i’r wir eglwys. Cyn belled ag y mae’r eglwys yn y cwestiwn, mae’n amlwg fod llawer yn perthyn iddi nad ydyn nhw’n gwybod y peth lleiaf am Gristnogaeth go iawn. (Y wir eglwys ydy’r bobl hynny sydd â ffydd fyw, real, yn Iesu Grist ac sydd wedi cael eu hail-eni/cael tröedigaeth).  Mae’n hawdd iawn i berson dwyllo ei hun i feddwl ei fod yn aelod o’r wir eglwys ac ar y ffordd i’r nefoedd. Mae pobl yn cyfri eu hunain yn Gristnogion am amryw o resymau – am iddyn nhw gael eu taenellu gyda dŵr pan yn blant, am iddyn nhw gael eu bedyddio, am eu bod yn gwneud eu gorau i fyw bywydau da, am iddyn nhw weithio’n galed i gadw eu teuluoedd, neu hyd yn oed am eu bod yn byw mewn gwlad ‘Gristnogol’. 
Mae’n bwysig ein bod ni’n mynd yn ôl i ddechreuadau’r eglwys i weld beth yw Cristion go iawn, a sut mae dod yn Gristion. Mae Actau pennod 2 yn dweud fod tair mil o bobl wedi eu hychwanegu at yr eglwys Gristnogol yn Jerwsalem ar ddydd y Pentecost. Cafodd eu calonnau a’u meddyliau eu pigo gan un bregeth gan Pedr. Digwyddodd rhywbeth rhyfedd i’r tair mil yma.  Ac mae’n bwysig i ni gofio hefyd mai nid paganiaid oedd yn gwybod dim byd am Dduw oedd y rhai ymunodd â’r eglwys fore gyntaf, ond Iddewon. Yn ôl y Testament Newydd mae Cristion yn gwybod beth mae’n ei gredu a lle mae’n sefyll. Y mae’r Cristion yn barod i roi ateb i rywun sy’n gofyn iddo beth ydy’r rheswm am ei obaith (1 Pedr 3:5).

Pe bai rhywun yn gofyn i chi, “Sut alla i ddod yn Gristion?” fyddech chi’n gallu ei ateb? Mae rhai yn credu eu bod nhw’n Gristnogion os byddan nhw’n mynd i’r capel ambell waith, yn meddwl am Dduw weithiau, neu’n trio gwneud tro da i rywun. I lawer, ystyr bod yn Gristion ydy bod yn garedig, goddefgar a chymwynasgar. Wel, beth sydd gan yr adnodau yma i’w ddweud wrthyn ni?
Yn gyntaf mae newid mawr yn digwydd i’r bobl sy’n credu yn Iesu Grist. Mae chwyldro yn digwydd yn eu meddyliau a’u calonnau. Mae nhw’n meddwl a gweithredu’n hollol wahanol i’r ffordd oedden nhw’n meddwl o’r blaen. Mae ganddyn nhw safbwynt hollol newydd. Mae Pedr yn dweud mai nhw oedd wedi croeshoelio Iesu Grist (Actau 2:23), ond nawr mae nhw eisiau ymateb yn bositif  i’r newyddion da am Grist. Sut a pham ddigwyddodd y newid?
Nid pregethu a perswâd Pedr a achosodd y newid. Gall rhywun ddarllen ei bregeth, sy’n llawn o ddyfyniadau o’r Hen Destament, a fydd dim byd yn digwydd. Mae miloedd, os nad miliynau, wedi darllen neu glywed pregeth Pedr yn y rhan yma o’r ysgrythur, ond heb ymateb i’w eiriau. Ond rydyn ni’n darllen fod y tair mil o wrandawyr oedd yna ar ddydd y Pentecost wedi cael eu hysgwyd i’r byw (Actau 2:37) – cafodd ei eiriau effaith rhyfedd iawn arnyn nhw.

Yr Ysbryd Glân oedd achos y newid. Fyddai’r eglwys ddim yn bodoli heb waith yr Ysbryd Glân. Cafodd tair mil o bobl dröedigaeth oherwydd gwaith yr Ysbryd Glân yn defnyddio geiriau pysgotwr cyffredin o Galilea a’u troi nhw’n eiriau byw. Roedd yr apostol Paul hefyd yn ymwybodol mai’r Ysbryd Glân oedd yn rhoi nerth i’w eiriau,

Frodyr a chwiorydd annwyl, nid dawn dweud slic a rhyw areithiau clyfar gawsoch chi gen i pan oeddwn i'n cyhoeddi beth oedd cynllun Duw i chi. 2 Roeddwn i'n benderfynol mai dim ond un peth oedd i gael sylw – marwolaeth Iesu y Meseia ar y groes. 3 Pan oeddwn i gyda chi roeddwn i’n teimlo’n wan iawn, yn ofnus ac yn nerfus. 4 Dim llwyddo i’ch perswadio chi gyda geiriau clyfar wnes i. Roedd hi’n gwbl amlwg fod yr Ysbryd Glân ar waith! (1 Cor.2:1-4)

